Thema: Diolchgarwch
Diolch am y cynhaeaf; diolch am ein breintiau; cofio am rai sy’n llai ffodus na ni.
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr a gadael i’r plant siarad yn eu tafodiaith naturiol.

Adnoddau: 
· Plant i ddarllen ac actio

· Y llythrennau D I O L Ch ar gardiau

3 cymeriad: Mam, plentyn, Anti Dilys (neu Wncwl John). Mam a’i phlentyn yn cerdded i mewn o un ochr, Dilys yn cerdded i mewn o’r ochr arall. Mam a Dilys yn cyfarch ei gilydd yn gyfeillgar a hapus. Plentyn yn sefyll wrth ochr ei fam yn rowlio’i lygaid, a thynnu ar lawes ei fam. Mae gan Anti Dilys handbag, pwrs ac arian.
Mam: Anti Dilys! Ww hww! Helo Anti Dilys. Dw i ddim di’ch gweld chi ers amser maith.

Anti Dilys: Catrin fach, ti’n edrych yn dda iawn. Mae amser yn hedfan heibio yn dydi!  Faint sy’ na ers i ni weld ein gilydd ddiwetha?

Mam: Www, mae ‘na 5 mlynedd o leia, os nad mwy.

Anti Dilys: Pum mlynedd...dw i’n siŵr fod na 7 neu 8! 

Mam: Dych chi’n iawn! Dw i’n meddwl bod Dylan bach (neu Lowri) yn fabi pan welson ni chi dro’r blaen!

Anti Dilys: Naaaa! Paid â sôn!....Hwn(hon) di’r babi bach del oedd yn y pram?

(Anti Dilys yn pwyso ‘mlaen a dechrau siarad hefo Dylan fel petai dal yn fabi)
Pwy sy’ di tyfu? Pwy sy’ di mynd yn hogyn mawr? Wwww machgen del i, ti bron mor fawr a dy dad!

(Lot o rowlio llygaid gan Dylan)

Sgen ti sws i Anti Dilys? (Anti Dilys yn gwneud gwefusau siâp sws ac yn cau ei llygaid. Dylan yn symud i sefyll tu ôl i’w fam)

Mam: Dyn ni’n gorfod mynd rŵan, mae’r bws yn gadael mewn 5 munud.

Anti Dilys:  Na chdi mechan i, dw i’n siŵr dy fod ti’n brysur iawn... Be sgen i ‘ma i’r hogyn...(Anti Dilys yn chwilota yn ei handbag)
Mam: S’dim isio i chi roi dim byd iddo fo, tydi o’n cael digon fel mae hi!

Anti Dilys: Na, mae’n iawn iddo fo gael pres bach gan Anti Dilys tydi! Dyma chdi ngwas i.

(Anti Dilys yn rhoi arian i Dylan. Mam yn edrych yn eiddgar ar Dylan am sbel, wedyn yn gwneud llygaid a siapiau wyneb. Dim ymateb gan Dylan)
Mam: Wel.....be ti’n ddweud?

Dylan: (Heb ddim brwdfrydedd) Diolch am yr arian.

Mam: Ia, diolch yn fawr... Welan ni chi eto, mae raid i ni fynd am y bws na!

Anti Dilys: Ia siŵr, ffwrdd a chi.

(Y ddwy yn mynd i gyfeiriadau gwahanol)

Anti Dilys/ Mam: Ta ta

Faint ohonon ni sydd fel Dylan? Pan dyn ni’n cael anrhegion ydyn ni’n diolch, neu oes raid i rywun ddweud wrthyn ni am ddiolch. Ydyn ni’n falch o gael anrhegion, neu oes gynnon ni gymaint fel bod ni’n cymryd y cyfan yn ganiataol? Ydych chi wedi clywed rhywun yn mynd, O na...nid un arall o rhain, yn lle bod yn ddiolchgar?
Mae cofio dweud diolch yn bwysig iawn.

Cân:  Cofia bob amser, cofia bob tro, paid ag anghofio dweud, “Diolch.” Caneuon Ffydd 145
Mae pawb yn hoffi derbyn diolch. Mae’n codi ein calonnau i ddeall bod pobl yn ddiolchgar am yr anrhegion dyn ni’n roi iddyn nhw. Meddyliwch am anrheg pen-blwydd. Mae Anti Dilys neu Wncwl John wedi cofio am ddiwrnod eich pen-blwydd, sy’n dangos eu bod yn meddwl amdanoch chi. Wedyn mae nhw’n mynd allan i siopa, mae nhw’n rhoi o’i hamser i chwilio am rywbeth arbennig i chi. Mae nhw’n rhoi eu harian i dalu amdano, yn ei lapio ac yn ei roi i chi. Y peth lleiaf allwch chi a fi ei wneud ydy diolch.

Dyma adeg Diolchgarwch, yr adeg o’r flwyddyn pan dyn ni’n diolch am y cynhaeaf. Mae’r cnydau wedi tyfu yn y caeau yn ystod y Gwanwyn a’r Haf, a mae’r ffermwyr wedi casglu popeth yn ddiogel cyn y Gaeaf oer. Ydyn ni’n cofio diolch i Dduw am ein bwyd? Neu ydyn ni fel Dylan, angen rhywun i’n atgoffa ni pa mor lwcus ydyn ni yn cael llond ein boliau bob dydd. 

Plant yn sefyll mewn rhes yn gafael yn y cardiau D I O L Ch
D: O Dduw, derbyn ein diolch. Diolchwn am y cynhaeaf, a’r bwyd dyn ni’n gael o ddydd i ddydd. Diolchwn am ein byd, yr adar, yr anifeiliaid a holl greaduriaid y môr.
I: Diolchwn am Iesu Grist. Diolchwn am ei fywyd perffaith ar y ddaear a diolchwn am ei gariad mawr tuag atom.  Diolchwn ei fod wedi paratoi ffordd i ni gael mynd i’r nefoedd.
O: Diolchwn am oedolion sy’n ein caru. Diolchwn am ein teuluoedd sy’n gofalu amdanon ni o ddydd i ddydd. Diolchwn am yr athrawon sy’n ein dysgu yn yr ysgol a’r ysgol Sul. Diolchwn am oedolion sy’n rhoi eu hamser i arwain clybiau er mwyn i ni gael mwynhau. 
L: Diolchwn am y lindys a’r letys; diolchwn am lwyni ac am y lili; diolchwn am lolipops a lemonêd. Diolchwn O Dduw am yr holl amrywiaeth sydd o’n cwmpas. 
Ch: Diolchwn am gael chwarae a chwerthin. Diolchwn am allu mwynhau bywyd. Helpa ni O Dduw i wneud y gorau o bob cyfle.
Cân:  Mor Dda yw ein Duw (penillion 3+4), Caneuon Ffydd 158

Nid ydy pawb yn cael cymaint â ni.
D: Does gan rai ddim digon. Dim digon o fwyd, dim digon o ddŵr glân. Mi fedrwn ni helpu.
I: Mae na lawer heb glywed am Iesu. Dydyn nhw’n gwybod dim am gariad Duw. Mi fedrwn ni helpu.
O: Mae na filoedd o blant heb yr un oedolyn i ofalu amdanyn nhw. Mae na lawer yn oer yn y nos. Does ganddyn nhw ddim cartrefi clyd na gwlâu cynnes. Mi fedrwn ni helpu.
L: Mae na lawer o blant yn labro am nesa peth i ddim. Mae eu diwrnodiau yn hir a chaled. Mi fedrwn ni helpu.
Ch: Chwysu sy’n cymryd lle chwarae a chwerthin ym mywydau llawer o blant. Mi fedrwn ni helpu.

Y 5 gyda’i gilydd: Diolch am allu helpu.

Gan fod Duw wedi ein bendithio ni â chymaint, dylen ni gofio beth ddysgodd Iesu, 'Mae rhoi yn llawer gwell na derbyn.' (Actau 20:35)
Cân:  Unrhyw gân ar y thema diolch. 

Gweddïwn:  Derbyn ein diolch O Dduw am y cynhaeaf. Diolchwn am gnwd y caeau, am ffrwythau’r coed a’r llwyni, am bysgod y môr ac am waith y ffermwyr. Diolchwn am harddwch natur o’n cwmpas. Helpa ni i fod yn garedig O Dduw. Helpa ni i roi yn hael i helpu pobl sydd â llawer llai na ni. Helpa ni i ddangos cariad Iesu Grist i’r byd. Diolchwn bod ni’n gallu gweddïo arnat ti a gofyn am dy help oherwydd bod Iesu wedi marw yn ein lle. Diolchwn i Ti am dy holl roddion hael. Amen















 [image: image1.png]beibl.net



GJenkins

[image: image1.png]